
 
 

 

Bonu hauetako fondoak klima-aldaketari, pobreziari, desberdinkeriari eta bestelako erronkei aurre 
egitera bideratzen dira, aldi berean ekonomiaren eta gizartearen aurrerabidea indartuta  
 

Kutxabankek Bonu Berde, Sozial eta Jasangarrien 
Esparrua zabaldu du, alderdi sozialak txertatuta  
 

 Inbertsio-kategoria berriak sartu ditu, hala nola arrazoizko salneurriko etxebizitza, 
enplegua sortzea, garapen sozioekonomikoa eta ahalduntzea, eta osasunarekin eta 
hezkuntzarekin lotutako funtsezko zerbitzuak eskuratzea 

 Hartara, datozen urteetako finantzaketa-planak jasangarritasunaren arloko helburu 
estrategikoekin lerrokatu ditu bankuak 

 Aitzindaria izan zen, Espainiako merkatuan Bonu Soziala jaulki zuen lehen bankua izan 
baitzen: 1.000 milioi euro, 2015ean 
 

2025eko ekainaren 27an. Kutxabankek ekintza jasangarrirako gaitasuna areagotu du, Bonu 
Berde, Sozial eta Jasangarrien Esparru berrian alderdi soziala txertatuta; horrela, bada, 
finantzaketa-planak jasangarritasunaren arloko helburu estrategikoekin lerrokatu ditu. Zehazki, 
inbertsio-kategoria gehiago sartu ditu, hala nola arrazoizko salneurriko etxebizitza, enplegua 
sortzea, garapen sozioekonomikoa eta ahalduntzea, eta osasunarekin eta hezkuntzarekin 
lotutako funtsezko zerbitzuak eskuratzea. 
 
Bonu Berde, Sozial eta Jasangarrietako fondoak klima-aldaketari, pobreziari, desberdinkeriari eta 
bestelako erronkei aurre egitera bideratzen dira eta, aldi berean, ekonomiaren eta gizartearen 
aurrerabidea indartzen da. Kutxabankek horrelako bonuen alde egin du, tresna eraginkortzat 
hartzen baititu likidezia inbertsio-proiektuetara eta aktiboetara bideratzeko, ingurumenean eta 
gizartean inpaktu positiboa izanik. Eta modu aitzindarian egin du: Bonu Soziala jaulki zuen 
Espainiako merkatuko lehen bankua izan zen -1.000 milioi euro 2015ean- eta Bonu Berdeak 
jaulkitzeko esparrua ezarri zuen, 2021ean. 
 
Ekimen honekin, Kutxabankek aurrera egin du proiektu berde eta sozialak finantzatzeko 
estrategian, proiektu horien bitartez ekonomiaren deskarbonizazio-prozesua bizkortzen 
laguntzearren sozialki onargarria den modu batean. Enpresei karbono gutxiko ekonomia batera 
iristeko egindako ekintzetan laguntzen die finantzaketa-jarduera horrekin.  
 
Inbertsioen oinarria zabaltzea eta urteko inpaktuak argitaratzea 
Zabaldutako esparru berrian, Kutxabankek jasangarritasunarekin duen epe luzeko estrategian 
parte hartzeko aukera dute inbertitzaileek, baita bankuaren lan-ildoetan parte hartzeko aukera 
ere, euren negozioa eta balantzea jasangarriagoak izan daitezen.  
 
Izan ere, Bonu Berde, Sozial eta Jasangarrien jaulkipenari esker, gainera, finantza-taldeak 
inbertitzaileen oinarria handitu eta kalitatezko harremanak izatea lortuko du, gardentasuna 
bultzatuta. Ildo horretan, Bonu Berde, Sozial eta Jasangarrien jaulkipenarekin 
jasangarritasunaren arloan lortu dituen inpaktuak urtero argitaratzeko konpromisoa hartu du 
Kutxabankek. Aditu independente batek aztertuko ditu txostenak, eta bankuko lantaldeek arlo 
horretan egindako kudeaketa-lana ez ezik, izandako inpaktuak eta horiek kalkulatzeko erabilitako 
metodologia ere baliozkotuko ditu.  
 
Esparru soziala zabaltzearekin batera, bere esparrua merkatuaren praktika berrietara egokitu du, 
betiere ICMA (The International Capital Market Association) elkartearen Bonu Berdeen 
Printzipioetako (GBP, ingelesezko siglen arabera) estandarrak eta eskakizunak, Bonu Sozialen 
Printzipioak (SBP) eta Jasangarritasun Bonuen Jarraibideak (SBG) aintzat hartuta. ESGaren 
arloko datu, kalifikazio eta ikerketetan erreferente globala den Sustainalytics erakundeak 
ekimenaren aldeko iritzia eman du. 


